
“YASHIL” IQTISODIYOTNI  RIVOJLANTIRISH  
VA UNDA ENERGIYADAN FOYDALANISH  
SAMARADORLIGINI OSHIRISH
Berdiyeva Aziza G‘anisher qizi
Toshkent amaliy fanlar universiteti
Tarmoqlar iqtisodiyoti va buхgaltеriyasi
kafеdrasi katta o‘qituvchisi

Annotatsiya: Mazkur maqolada O‘zbekiston Respublikasida “yashil” iqtisodiyotni rivojlantirishning iqtisodiy, tashkiliy va 
ekologik asoslari tahlil etilgan. Tadqiqotda “yashil” iqtisodiyot konsepsiyasining milliy iqtisodiyotni modernizatsiya qilish, 
resurslardan samarali foydalanish, ekologik barqarorlikni ta’minlash va energiya samaradorligini oshirishdagi o‘rni 
yoritilgan. Shuningdek, xorijiy mamlakatlar — Germaniya, Janubiy Koreya, Daniya va Yaponiya tajribasi asosida “yashil 
o‘sish” modelining ustuvor yo‘nalishlari tahlil qilinib, ularni O‘zbekiston sharoitiga tatbiq etish imkoniyatlari baholangan. 
Maqolada “P4G” (Partnering for Green Growth) tashabbusi doirasida “yashil” texnologiyalarni joriy etish, qayta tiklanuvchi 
energiya manbalaridan foydalanish va energiya tejamkor tizimlarni rivojlantirish bo‘yicha taklif va tavsiyalar ilgari surilgan.

Kalit soʻzlar: “yashil” iqtisodiyot, “yashil” texnologiyalar, O‘zbekistonning “yashil” strategiyasi, “yashil o‘sish”, “yashil 
rivojlanish”, “P4G”, qayta tiklanuvchi energiya, energiya samaradorligi.
Abstract: This article analyzes the economic, organizational, and environmental foundations for the development of 
the “green” economy in the Republic of Uzbekistan. The study highlights the role of the “green” economy concept in 
modernizing the national economy, ensuring efficient resource use, environmental sustainability, and improving energy 
efficiency. Furthermore, the experiences of Germany, South Korea, Denmark, and Japan in implementing “green growth” 
models are examined to assess their applicability to Uzbekistan’s conditions. Within the framework of the “P4G” (Partnering 
for Green Growth) initiative, the article presents proposals and recommendations on introducing green technologies, 
utilizing renewable energy sources, and developing energy-efficient systems.

Key words: green economy, green technologies, Uzbekistan’s green strategy, green growth, green development, P4G, 
renewable energy, energy efficiency.
Аннотация: В данной статье проанализированы экономические, организационные и экологические основы развития 
«зелёной» экономики в Республике Узбекистан. В исследовании раскрыта роль концепции «зелёной» экономики 
в модернизации национальной экономики, рациональном использовании ресурсов, обеспечении экологической 
устойчивости и повышении энергоэффективности. Также рассмотрен опыт Германии, Южной Кореи, Дании и 
Японии по реализации модели «зелёного роста» и оценены возможности её адаптации к условиям Узбекистана. 
В рамках инициативы «P4G» (Partnering for Green Growth) в статье предложены рекомендации по внедрению 
«зелёных» технологий, использованию возобновляемых источников энергии и развитию энергоэффективных 
систем.

Ключевые слова: «зелёная» экономика, «зелёные» технологии, стратегия Узбекистана по «зелёной» экономике, 
«зелёный рост», «зелёное развитие», «P4G», возобновляемая энергия, энергоэффективность.

K I R I S H
So‘nggi o‘n yillikda deyarli barcha mamlakatlarda tabiiy resurslardan oqilona foydalanish, atrof-muhitga 

salbiy ta’sirni kamaytirgan holda iqtisodiy farovonlikni ta’minlashga qaratilgan “yashil” iqtisodiyotga e’tibor 
kuchayib bormoqda. Natijada, “yashil” iqtisodiyot konsepsiyasi ko‘plab davlatlar uchun strategik ustuvor yo‘nalish 
sifatida shakllandi. Bu jarayon iqtisodiy o‘sishning yangi modelini — ekologik mas’uliyat, texnologik yangilanish 
va resurs tejamkorlik tamoyillarini o‘zida mujassam etgan barqaror rivojlanish paradigmasini yuzaga keltirdi.

O‘zbekiston uchun “yashil” iqtisodiyotga o‘tish masalasi hozirgi davrda nihoyatda dolzarb ahamiyat 
kasb etmoqda. Havo ifloslanishi, suv tanqisligi, energetik uzilishlar, Orol dengizi fojiasi va boshqa ekologik 
muammolar milliy barqaror rivojlanish jarayonlariga bevosita ta’sir ko‘rsatmoqda. Mamlakat iqtisodiyotida 
resurslarni haddan tashqari iste’mol qiluvchi va qazib olinadigan yoqilg‘ilarga tayanadigan eskirgan ishlab 

chiqarish amaliyotlarining saqlanib qolishi nafaqat tabiiy muhit, balki uzoq muddatli iqtisodiy barqarorlik uchun 
ham xavf tug‘diradi. Shu bois ekologik xavfsizlikni ta’minlash, energiya samaradorligini oshirish va qayta 
tiklanuvchi energiya manbalaridan keng foydalanish bugungi kunning muhim talabi bo‘lib bormoqda.

“O‘zbekiston – 2030” strategiyasida “yashil iqtisodiyot”ga o‘tish ustuvor vazifalardan biri sifatida 
belgilangan. Xususan, qayta tiklanuvchi energiya manbalarining quvvatini 25 ming MVtga yetkazish, ularning 
umumiy energiya iste’molidagi ulushini 40 foizga oshirish, sanoatda “yashil sertifikatlar” bozorini shakllantirish, 
shuningdek “ekologik markirovkalash” tizimini joriy etish maqsad qilingan.

Mazkur strategik yo‘nalishlar samarali amalga oshirilishi uchun “yashil” iqtisodiyot tamoyillari asosida 
barqaror rivojlanishga ta’sir etuvchi iqtisodiy, institutsional va ekologik omillarni ilmiy tahlil etish zarur. Shu 
asosda respublikada “yashil” iqtisodiyot siyosatini takomillashtirish, innovatsion texnologiyalarni joriy etish 
hamda ekologik barqarorlikni ta’minlashga qaratilgan amaliy taklif va ilmiy tavsiyalar ishlab chiqish dolzarb 
ahamiyat kasb etadi.

M A V Z U G A  O I D  A D A B I Y O T L A R  T A H L I L I
Atrof-muhit iqtisodiyoti va ekologiya iqtisodiyotining rivojlanishi asosida ilgari surilgan tamoyillarning 

iqtisodiy siyosatga joriy etilishi natijasida “yashil” iqtisodiyot tushunchasi shakllana boshlagan. Ilk bor “yashil” 
iqtisodiyot atamasi 1989-yilda Buyuk Britaniyalik atrof-muhit iqtisodchilari tomonidan “Yashil iqtisodiyotni 
rivojlantirish rejasi” deb atalgan, hukumat uchun yozilgan hisobotda qo‘llanilgan. “Yashil” iqtisodiyot — bu 
insoniyat va tabiat o‘rtasidagi uyg‘un o‘zaro ta’sirni qo‘llab-quvvatlaydigan va bir vaqtning o‘zida har ikkala 
ehtiyojni bir xil qondirishga harakat qiladigan, resurslardan samarali foydalanish hamda atrof-muhitga zarar 
yetkazmasdan barqaror rivojlanishga qaratilgan iqtisodiyot metodologiyasidir.

Aytish joizki, “yashil” iqtisodiyot tushunchasi ilk marotaba 1989-yilda qo‘llanilganligiga qaramasdan, 
iqtisodiy adabiyotlarda uning aniq, yagona va umumiy qabul qilingan ta’rifi mavjud emas. Shu tufayli “yashil” 
iqtisodiyot tushunchasi adabiyotlarda turlicha talqin qilingan. Ayrim adabiyotlarda “yashil” iqtisodiyot tabiatga 
yordam beruvchi, ko‘maklashuvchi va foyda keltiradigan yangi texnologiyalar hamda ekotizimlar sifatida 
o‘rganiladi. Boshqa tadqiqotlarda esa u mamlakat tabiiy muhitini yaxshilashga yordam beruvchi iqtisodiyotning 
yangi tarmog‘i sifatida tadqiq qilinadi.

Shuningdek, uchinchi guruh iqtisodchi tadqiqotchilar “yashil” iqtisodiyotni ekologik toza mahsulotlar 
yaratishga yo‘naltirilgan rivojlanishning yangi bosqichi deb hisoblab, uning asosini sof va “yashil” texnologiyalar 
tashkil etishini ta’kidlaydilar. “Yashil” iqtisodiyot tushunchasining nisbatan to‘liq ta’rifi BMTning Atrof-muhitni 
muhofaza qilish dasturi (UNEP) tomonidan ishlab chiqilgan. Unda “yashil” iqtisodiyot — bu insonlar farovonligi va 
ijtimoiy tenglikning yaxshilanishiga, ekologik risklar hamda ekologik tanqislikni sezilarli darajada kamaytirishga 
olib keladigan iqtisodiyotdir, deb keltirilgan.

O‘zbekistonlik olim, iqtisodiyot fanlari doktori, professor M. Pardayevning fikricha, “yashil” iqtisodiyot — 
bu iqtisodiy tizim bo‘lib, uning bosh maqsadi sayyoramiz ekologiyasini saqlab qolgan holda iqtisodiyotning 
barcha sohalarini rivojlantirishga qaratilgan. Ya’ni “yashil” iqtisodiyot deganda inson hayoti va sog‘lig‘i uchun 
zarur bo‘lgan resurslarni, atrof-muhit va ekologiyani bir butun holda saqlab qolgan holda ishlab chiqarish va 
xizmat ko‘rsatish sohalarini rivojlantirishga yo‘naltirilgan iqtisodiy faoliyatning yangi yo‘nalishi tushuniladi. 
Olimning fikricha, aholi turmush darajasini oshirish uchun moddiy ne’matlarni yaratishni barqaror ravishda, 
ekologiya va atrof-muhitga ziyon yetkazmasdan ko‘paytirib borish lozim. Shuningdek, qayta tiklanadigan 
energiya manbalaridan foydalangan holda ishlab chiqarish va iqtisodiyotni rivojlantirish, jamoat transportini 
elektr energiyasi bilan harakatlanadigan turlarga almashtirish hamda energiyani tejaydigan binolarni barpo 
etish kabi yo‘nalishlarda ish olib borish zarur.

“Yashil” iqtisodiyot tushunchasining mohiyatini yoritishda umumqabul qilingan yondashuvlarning mavjud 
emasligi ushbu konsepsiyaning hali shakllanish bosqichida ekanligidan dalolat beradi. Bu konsepsiya iqtisodiyot 
tarmoqlariga, “yashil” iqtisodiyot nazariyasiga, tamoyillariga yoki “yashil” iqtisodiyot siyosatiga nisbatan ham 
qo‘llanilishi mumkin. “Yashil” iqtisodiyot tarafdorlari amaldagi iqtisodiy tizim aholi turmush darajasini yaxshilashda 
ijobiy natijalar berganini tan olgan holda, uni mukammal deb hisoblamaydilar.

Ekologiyaning buzilishi, tabiiy kapitalning cheklanganligi va kamayib borayotgani, kambag‘allik darajasining 
ortib borishi, oziq-ovqat, ichimlik suvi va energiya yetishmovchiligi, shuningdek, insonlar va mamlakatlar 
o‘rtasidagi tengsizlik kabi muammolar amaldagi iqtisodiy tizimning nomukammalligini ko‘rsatadi.

Yuqoridagi holatlarga ko‘ra, amaldagi iqtisodiy model “jigarrang iqtisodiyot” deb ataladi. UNEP tomonidan 
2008-yilda “yashil iqtisodiyotni rivojlantirish tashabbusi” ilgari surilgan. BMT Yevropa iqtisodiyot qo‘mitasi 
mutaxassislarining fikricha, “yashil” iqtisodiyotga o‘tishdan asosiy maqsad iqtisodiyot tarmoqlari va ijtimoiy 
sohalarga “yashil investitsiyalar”ni jalb etishni rag‘batlantirishdir. Ushbu investitsiyalar muhim iqtisodiy resurslar 
— tabiiy kapital va ekotizimlardan samarali foydalanishni ta’minlaydi, ularning tugab qolish yoki degradatsiyaga 
uchrash xavfi mavjud bo‘lganda esa muqobil resurslar bilan almashtirish imkonini beradi.

Bunday investitsiyalar bir vaqtning o‘zida ijtimoiy adolatni ta’minlashi va fuqarolar uchun munosib ish 
o‘rinlari yaratishi lozim. Atrof-muhitni muhofaza qilish, resurslardan samarali foydalanish, ijtimoiy integratsiyani 
chuqurlashtirish va iqtisodiy rivojlanishni yaxshilash “yashil iqtisodiyot”ning asosiy vazifalarini tashkil etadi.1

T A D Q I Q O T  M E T O D O L O G I YA S I
“Yashil o‘sish” va global maqsadlar uchun hamkorlik (P4G) yaqin yillar ichida ilgari surilgan yirik xalqaro 

tashabbus hisoblanadi. Uni “yashil rivojlanish” yo‘lini tanlagan mamlakatlar va shaharlarning o‘ziga xos klubi 
deb atash ham mumkin. Hozirda ushbu loyihaning o‘ndan ortiq a’zosi mavjud. Mazkur platforma doirasida 
ishtirokchilar “yashil iqtisodiyot”ga o‘tishga yordam beradigan innovatsion yechimlar yaratish borasida o‘zaro 
hamkorlik qilmoqdalar.

“P4G” institutsionallashgan tuzilma bo‘lib, bir qator nufuzli xalqaro birlashmalar va moliyaviy institutlar 
tomonidan qo‘llab-quvvatlanadi. Uning yordamida O‘zbekiston “yashil iqtisodiyot strategiyasi”ni amalga oshirish 
uchun zarur investitsiyalarni jalb qilishi mumkin. “Yashil” iqtisodiyot, avvalo, oddiy xalqning manfaatlari va 
istiqboliga xizmat qilishi kerak. “P4G” yo‘nalishidagi sheriklikka qo‘shilishimiz pirovard natijada o‘zbekistonliklar 
turmush tarzining yaxshilanishi, hayot sifatining ortishi, shaharlarning yashash uchun qulaylashuvi, mintaqamizda 
ekologik muvozanatning tiklanishi va boshqa ko‘plab ijobiy o‘zgarishlarga olib keladi.

“Yashil rivojlanish”ga o‘tish O‘zbekistonning investitsion jozibadorligini ham oshiradi. Hozirgi vaqtda bu 
harakat butun dunyoda trendga aylangan. Yirik kompaniyalar va transmilliy korporatsiyalar o‘z faoliyatida “yashil 
rivojlanish” tamoyillarini tatbiq etmoqda. Ular korporativ imijini saqlab qolish uchun atayin Barqaror rivojlanish 
maqsadlariga sodiqligini namoyon etmoqda. O‘z navbatida, “yashil o‘sish” yo‘lini tanlagan mamlakatlar ham 
xalqaro tashkilotlar hamda biznes doiralarining e’tiborini tortmoqda. Tashqi kreditorlar va investorlar ushbu 
davlatlarga sarmoya kiritishni ma’qul ko‘rmoqdalar. O‘zbekistonning “yashil iqtisodiyot”ga o‘tayotgani dunyo 
hamjamiyati uchun muhim signaldir. “Yashil taraqqiyot” borasidagi maqsadlarimizni ro‘yobga chiqarishga 
qaratilgan muhim sarmoyaviy loyihalarni yirik donor tashkilotlar, xususan, G‘arb kompaniyalari moliyalashtirish 
istagini bildirishlari muqarrar, deb o‘ylaymiz.

T A H L I L  V A  N A T I J A L A R
“Yashil” iqtisodiyotni rivojlantirishning asosiy yo‘nalishlaridan biri — energiya samaradorligi hisoblanadi. 

Bugungi kunda energiya tejamkorligini oshirish, ekologik toza, noan’anaviy va qayta tiklanuvchi energiya 
manbalaridan foydalanish ko‘lamini kengaytirish tobora dolzarb ahamiyat kasb etmoqda. Chunki qayta 
tiklanuvchi energiya manbalaridan samarali foydalanish yer osti boyliklari zahiralarini tejash bilan birga, 
ekologiyaga chiqarilayotgan zararli gazlar miqdorini kamaytirish imkonini beradi. Shu bois butun dunyoda 
iqtisodiyotning turli tarmoqlarida muqobil energiya manbalaridan foydalanishga katta e’tibor qaratilmoqda.

Yuqoridagi omillarni inobatga olgan holda, so‘nggi yillarda mamlakatimiz sanoat tarmoqlarida “yashil” 
iqtisodiyot tizimini joriy etish, ijtimoiy sohada energiya samaradorligini oshirish va qayta tiklanuvchi energiya 
manbalaridan foydalanishni kengaytirish borasida keng ko‘lamli ishlar amalga oshirilmoqda. Shuningdek, 
innovatsion taraqqiyotni jadallashtirish va tabiiy resurslardan oqilona foydalanish yo‘nalishida davlat siyosati 
izchil davom ettirilmoqda.

O‘zbekiston Respublikasi Prezidentining 2020-yil 9-yanvardagi **“O‘zbekiston Respublikasining 
2020–2022-yillarga mo‘ljallangan investitsiya dasturini amalga oshirish chora-tadbirlari to‘g‘risida”**gi qarori 
hamda energetika sohasidagi qator investitsion loyihalar bo‘yicha qabul qilingan hujjatlar asosida so‘nggi 
yillarda energetika tarmog‘ida ulkan o‘zgarishlar ro‘y bermoqda.

O‘zbekistonning o‘ziga xos geografik va iqtisodiy sharoitlari “yashil” energiya texnologiyalarini joriy etishda 
katta imkoniyatlar yaratadi. Mamlakat quyosh nuri va shamol energiyasi salohiyati jihatidan Markaziy Osiyoda 
yetakchi o‘rinda turadi. Xususan, Buxoro va Navoiy viloyatlaridagi quyosh energiyasi resurslari, shuningdek, 
shimoliy va sharqiy hududlardagi shamol energiyasi imkoniyatlari O‘zbekistonning yashil energiya tizimiga 
o‘tishini tezlashtirishi mumkin.

2030-yilgacha iqlim o‘zgarishini yumshatish va unga moslashish bo‘yicha quyidagi maqsadlar belgilab 
berilgan:

YaIM birligiga to‘g‘ri keladigan energiya sarfi hajmini 2021-yilga nisbatan 30 foizga kamaytirish;
Sanoatda elektr energiyasi iste’moli ulushini umumiy iste’mol hajmida 20 foizgacha tushirish;
Qayta tiklanuvchi energiya manbalaridan ishlab chiqarilayotgan elektr energiyasi ulushini 30,5 foizga 

yetkazish;

1	 World Economic and Social Survey 2011: The Great Green Technological Transformation / Department of Economic and Social 
Affairs of the United Nations Secretariat (DESA). - New York: United Nations, 2011. - E/2011/50/Rev. ST/ESA/333.

“Yashil makon” loyihasi doirasida shaharlardagi yashil maydonlarni 30 foizga kengaytirish;
1,5 GVt quvvatga ega kichik quyosh fotoelektr stansiyalarini qurish;
Yaxshilangan ichimlik suv manbalaridan foydalanish imkoniyatiga ega aholining ulushini 90 foizga 

yetkazish;
O‘rmon fondi hududlaridagi daraxt va butalar zaxirasini 92,3 mln m³ ga yetkazish;
Qattiq maishiy chiqindilarni qayta ishlash darajasini 65 foizdan oshirish.
Davlat tomonidan ishlab chiqilgan “Yashil energiya strategiyasi” doirasida soliq imtiyozlari, yashil 

texnologiyalarni joriy etish uchun investitsion rag‘batlantirish mexanizmlari va xalqaro moliyaviy hamkorlikni 
kengaytirish choralari belgilangan. Ushbu yo‘nalishlar O‘zbekistonni Markaziy Osiyoda yashil energiya 
rivojlanishining yetakchi markazlaridan biriga aylantirish imkonini beradi.

Yashil energiya tizimlarining rivojlanishi o‘z navbatida ishlab chiqarishda zamonaviy texnologiyalarni keng 
joriy etish, resurslardan tejamkor foydalanish hamda iqtisodiy o‘sishni barqarorlashtirishda muhim rol o‘ynaydi.

O‘zbekiston energetika tizimi asosan tabiiy gazga asoslangan. 2025-yilgi statistik ma’lumotlarga 
ko‘ra, umumiy elektr energiyasi ishlab chiqarishining 85 foizdan ortig‘i issiqlik elektr stansiyalarida amalga 
oshiriladi. Bu esa uglerod chiqindilarining ortishiga, ekologik muvozanatning buzilishiga olib kelmoqda. Ayni 
paytda mamlakatning energiya ishlab chiqarish jarayonlari (ko‘mir, gaz va neft tarmoqlari) orqali atmosferaga 
chiqarilayotgan issiqxona gazlari miqdori sezilarli darajada yuqori bo‘lib, bu holat ekologik barqarorlikka jiddiy 
tahdid solmoqda.

Shu sababli “yashil energiya” texnologiyalarini jadal joriy etish, qayta tiklanuvchi manbalarni iqtisodiyot 
tarmoqlariga keng tatbiq etish va energiya samaradorligini oshirish O‘zbekistonning barqaror rivojlanish 
strategiyasida eng muhim yo‘nalishlardan biri bo‘lib qolmoqda.

energetika sohasida quyidagi islohotlarni amalga oshirish zarur:
1. Energiya manbalarining diversifikatsiyasi.
Quyosh, shamol, bioenergiya va gidroenergiya kabi qayta tiklanuvchi energiya manbalaridan foydalanishni 

kuchaytirish lozim. O‘zbekistonning geografik holati va tabiiy resurslari ushbu imkoniyatni keng miqyosda 
qo‘llashga zamin yaratadi. Masalan, Buxoro va Navoiy viloyatlarida yil davomida quyosh nuri yuqori bo‘lgani 
sababli, bu hududlarda quyosh energetikasini rivojlantirish uchun katta salohiyat mavjud. Shu bilan birga, 
Qoraqalpog‘iston Respublikasi va Jizzax viloyatlarida shamol energiyasi resurslari yuqori bo‘lib, ular elektr 
ishlab chiqarishning muqobil manbai sifatida foydalanilishi mumkin.

2. Texnologik modernizatsiya.
Energiya ishlab chiqarish, uzatish va taqsimlash tizimlarida samaradorlikni oshiruvchi zamonaviy 

texnologiyalarni joriy etish dolzarbdir. Hozirda energetika inshootlarining katta qismi eskirgan bo‘lib, ularning 
samaradorligi past darajada. Energiya uzatish tarmoqlarida yo‘qotishlar yuqori, bu esa ishlab chiqarilgan 
energiyaning muayyan qismini samarasiz yo‘qotilishiga olib kelmoqda. Shu sababli, ishlab chiqarish va uzatish 
tizimlarida “aqlli tarmoqlar” (smart grids), raqamli monitoring va avtomatik boshqaruv texnologiyalarini joriy 
etish zarur.

3. Uglerod neytralligi (carbon-neutral).
2050-yilgacha O‘zbekiston iqtisodiyotini uglerod neytral holatga keltirish bo‘yicha konsepsiya ishlab 

chiqilgan. Ushbu maqsadga erishish uchun barcha iqtisodiyot tarmoqlarida — transport, sanoat, qishloq xo‘jaligi 
va energetikada — uglerod chiqindilarini kamaytirish mexanizmlarini bosqichma-bosqich joriy etish talab etiladi. 
Hukumat va xususiy sektor tomonidan keng miqyosda investitsiyalarni jalb qilish, “yashil obligatsiyalar” (green 
bonds) bozorini rivojlantirish va xalqaro moliyaviy institutlar bilan hamkorlikni kuchaytirish muhim ahamiyatga 
ega.

Yashil energiya taraqqiyotiga to‘siq bo‘layotgan asosiy muammolar
1. Moliyaviy resurslar yetishmasligi.
Yashil texnologiyalarni joriy etish katta boshlang‘ich sarmoyani talab etadi. Shu bois, davlat tomonidan 

imtiyozli kreditlar, subsidiyalar va soliq yengilliklarini o‘z ichiga olgan moliyaviy rag‘batlantirish tizimini yaratish 
zarur.

2. Texnologik infratuzilmaning eskirganligi.
Energetika tarmog‘ining ko‘plab ob’ektlari hali ham sovet davridan qolgan uskunalarda ishlamoqda. Bu 

yangi texnologiyalarni integratsiya qilishni qiyinlashtiradi va energiya samaradorligini pasaytiradi. Shu sababli, 
mavjud tizimlarni bosqichma-bosqich modernizatsiya qilish talab etiladi.

3. Kadrlar salohiyatining pastligi.
Yashil texnologiyalarni boshqarish, xizmat ko‘rsatish va texnik qo‘llab-quvvatlash sohasida malakali 

mutaxassislar yetishmaydi. Kasbiy ta’lim tizimida “yashil energetika muhandisligi”, “qayta tiklanuvchi energiya 
texnologiyalari” kabi yo‘nalishlarni kengaytirish zarur.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz534

2025-yil, oktyabr.  № 10-son.

4. Qonunchilik bazasining zaifligi.
Energetika va ekologiya sohalarini tartibga soluvchi normativ-huquqiy baza hali to‘liq shakllanmagan. 

“Yashil energiya to‘g‘risida”gi qonunni qabul qilish, ekologik standartlarni ishlab chiqish va xalqaro me’yorlarga 
mos monitoring tizimini yo‘lga qo‘yish muhim.

So‘nggi yillarda O‘zbekistonda yashil energetika sohasida qator yirik loyihalar amalga oshirilmoqda:
Navoiy viloyatida 100 MVt quvvatga ega quyosh elektr stansiyasi ishga tushirildi;
Samarqand va Jizzax viloyatlarida 500 MVt dan ortiq quvvatdagi quyosh va shamol elektr stansiyalari 

qurilmoqda;
Qoraqalpog‘iston Respublikasida 200 MVt shamol elektr stansiyasi loyihasi amalga oshirilmoqda;
Energetika vazirligi huzurida “Yashil energiya” bo‘limlari tashkil etilib, ular yashil texnologiyalarni joriy etish 

va ekologik xavfsizlikni ta’minlash strategiyalarini ishlab chiqmoqda.
Bundan tashqari, aholining va korxonalarning qayta tiklanuvchi energiya manbalaridan foydalanishini 

rag‘batlantirish mexanizmlari yo‘lga qo‘yilmoqda. Xususan, quyosh panellari o‘rnatgan fuqarolar uchun soliq 
imtiyozlari va kompensatsion to‘lovlar joriy etilmoqda.

Natijada, mamlakatda energiya iste’molining ekologik jihatdan toza, iqtisodiy jihatdan tejamkor va barqaror 
shaklini ta’minlash uchun mustahkam asos yaratilmoqda. Yashil energetika tizimi O‘zbekistonning “Raqamli 
iqtisodiyot – 2030” va “Yashil o‘sish strategiyasi – 2030” maqsadlariga erishishda asosiy yo‘nalishlardan biri 
sifatida shakllanmoqda.

X U L O S A  V A  T A K L I F L A R
Yuqoridagilardan kelib chiqqan holda, yashil energiya samaradorligini oshirish uchun quyidagi takliflarni 

beramiz:
Yashil energiyaga sarmoya jalb qilishni soddalashtirish.
Soliq imtiyozlari, grantlar va davlat kafolatlari orqali investorlar uchun qulay muhit yaratish zarur. Yashil 

energiya sohasiga sarmoya kiritish uchun davlat tomonidan qulay shart-sharoitlar yaratilishi lozim.
Raqamli texnologiyalarni joriy etish.
“Aqlli elektr tarmoqlari” tizimi orqali elektr taqsimotini samarali boshqarish zarur. Ushbu tizim yordamida 

energiya taqsimotini optimallashtirish va yo‘qotishlarni kamaytirish mumkin.
Yashil energetika universitetlarini ochish.
Kasbiy ta’lim tizimiga yashil texnologiyalar bo‘yicha yangi yo‘nalishlar qo‘shish zarur. Yashil energiya 

sohasida mutaxassislar tayyorlash uchun maxsus universitetlar yoki ilmiy markazlar tashkil etilishi maqsadga 
muvofiqdir.

Uglerod emissiyalarini cheklovchi mexanizmlarni ishlab chiqish.
“Uglerod soliqlari” va “emissiya kvotalari” tizimini bosqichma-bosqich joriy etish lozim. Bu mexanizmlar 

orqali uglerod chiqindilarini kamaytirish va yashil energiyaga o‘tish jarayonini tezlashtirish mumkin.
Mahalliy ishlab chiqaruvchilarni qo‘llab-quvvatlash.
Quyosh panellari, shamol turbinalari va boshqa jihozlarni mahalliy ishlab chiqarishga subsidiyalar ajratish 

kerak. Bu mamlakatda yashil texnologiyalarning rivojlanishini tezlashtiradi va importga qaramlikni kamaytiradi.
Yashil iqtisodiyotga o‘tishda energetika tarmog‘i asosiy yo‘nalishlardan biri bo‘lib qolmoqda. Energiya ishlab 

chiqarishning ekologik jihatdan barqaror va samarali texnologiyalarini joriy etish nafaqat iqtisodiy samaradorlikni, 
balki ekologik xavfsizlikni ham ta’minlaydi. O‘zbekiston yashil energiyaga o‘tish jarayonida xalqaro tajribani 
o‘zlashtirib, uni mahalliy sharoitlarga moslashtirgan holda mustahkam asos yaratishi mumkin. Bu esa nafaqat 
iqtisodiy samaradorlik, balki ekologik xavfsizlik va sog‘lom jamiyat barpo etish uchun zamin bo‘ladi.

joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 

